
በስመ አብ ወወልድ ወመንፈስ ቅዱስ አሐዱ አምላክ አሜን!!! !)06

እንኳን ለዐቢይ ጾም የመጀመሪያ ሳምንት (ዘወረደ) በሰላም አደረሳችሁ!!!

ዐቢይ ጾም ጌታችን መድኃኒታችን ኢየሱስ ክርስቶሰ ከተጠመቀ በኋላ በገዳም ቆሮንጦስ ዐርባ መዓልትና ዐርባ ሌሊት ከቆመ
ሳያርፍ ከዘረጋ ሳያጥፍ በትኅርምት የጾመው ታላቅ ጾም ነው፡፡ እኛም እንድንጾማቸው በቤተ ክርስቲያናችን ከታዘዝናቸው
ሰባቱ የአዋጅ አጽዋማት አንዱ ነው፡፡ በተለይም የዲያብሎስን ሦስቱን ፈተናዎች ውድቅ ያደረገበት፤ በፍቅረ ንዋይ
የመጣውን በጸሊዐ ንዋይ በትዕቢት የመጣውን በትሕትና በስስት የመጣውን በቸርነት ድል ያደረገበትም ነው፡፡ (ማቴ. ፬፥፩)
ይህ ጾም ስምንት ሳምንታት ያሉት ሲሆን ከነዚህም መካከል ስምንት ቅዳሜዎች እና ሰባት እሑዶች ይገኙበታል፡፡ እነዚህን
ቀናት ከጥሉላት ብቻ የምንታቀብበት፣ ቀኑን ሙሉ ግን የማንጾምባቸው ስለሆኑ እነርሱን ለማካካስ አርባው ቀን ላይ
አባቶቻችን 15 ቀናትን ጨምረዋል፡፡

ጌታችን ቀድሶ የሰጠን ይህ ጾም ብዙ ስያሜዎች ሲኖሩት ከነዚህም መካከል (1) ዐቢይ ጾም፡ - ዐቢይ ማለት ታላቅ፣ የከበረ
ማለት ነው፡፡ (2) ሁዳዴ ጾም፡ - ሁዳድ ማለት ሰፊ እርሻ ማለት ነው፡፡ ከአጽዋማት ሁሉ ብዙ ቀናት ስላለው (3) በአተ
ጾም፡ - የጾም መግቢያ፣ መባቻ፣ በሐዲስ ኪዳንም የተጠቀሰው የመጀመሪያው ጾም ስለሆነ (4) ጾመ አርባ (5) ጾመ ኢየሱስ
(6) የድል ጾም፡ - ጌታችን አርዕስተ ኃጥአው የተባሉትን ስስትን፣ ትዕቢትን እና ፍቅረ ንዋይን ድል ስለነሳ (7) የመሸጋገሪያ
ጾም፡ - ከብሉይ ኪዳን ወደ ሐዲስ መሸጋገራችንን በማሰብ እነዚህን ስያሜዎቸሀ እንሰጠዋለን፡፡

ቅዱስ ያሬድ ስንጾም ጌታ እኛን ለማዳን ያደረገውን እያሰብን እንድንጾም፣ ለስምንቱ ሳምንታት ስያሜ ሰጥቷል፡፡ እንዚህም
ዘወረደ፣ ቅድስት፣ ምኵራብ፣ መጻጉዕ፣ ደብረ-ዘይት፣ ገብር-ኄር፣ ኒቆዲሞስ እና ሆሳዕና ይባላሉ፡፡ አሁን ያለንበት
የመጀመሪያው ሳምንት ዘወረደ ብሎ ሰይሞታል፡፡ ያለበትም ምክንያት የአምላክ ከሰማየ ሰማያት መውረድ ስለሚዘከርበት
ነው፡፡ በተጨማሪም ሳምንቱ ጾመ ሕርቃል ይባላል፡፡ ሕርቃል (ኤራቅሊየስ) የቤዛንታይን ንጉሥ ነበር፡፡ ይህ ሳምንት በስሙ
የተጠራበት ምክንያት በዘመኑ ፋርሶች ኢየሩሳሌምን ወርረው፣ የጌታችንን መስቀል ማርከው ወስደውት ነበር፡፡ እርሱ ወደ
ፋርስ ዘምቶ መስቀሉን ከእነርሱ ነጥቆ ይዞ ወደ ኢየሩሳሌም ተመልሷል፡፡ የእርሱን ገድል በማሰብ ጾመ ሕርቃል ይባላል፡፡

ከፊታችን ያለውን ሰፊ የጾም ጊዜ በረከት ማግኛ ከኃጢአት መዳኛ ለማድረግ በፈሪሃ እግዚአብሄር ልንጀምረው ይገባልና
በመጀመሪያው የጾም ሰንበት የሚሰበከው ምስባክ ይህንን የሚያመለክት ነው፡፡ መዝ 2፥11-12

ተቀነዩ ለእግዚአብሄር በፍርሃት ለእግዚአብሄር በፍርሃት ተገዙ

ወተሐሰዩ ሎቱ በረአድ በረአድም ደስ ይበላችሁ

አጽንዕዋ ለጥበብ ከመ ኢይትመዐዕ እግዚአብሄር ተግሳጹን ተቀበሉ ጌታ እንዳይቆጣ

አዳም የተሰጠውን የጾም ሕግ ተላልፎ በመጣበት ፍዳ ከአምላኩ ርቆ፣ በምድር ተጥሎ፣ በነፍሱ ሲሰቃይ የኖረበት 5500
ዘመን በጌታችን በመድኃኒታችን በኢየሱስ ክርስቶስ ሰው መሆን እና አርአያነት ከነበረበት ፍርሃት ተላቅቆ የድኅነት መንገድ
ተከፍቷል፡፡ ወደ እግዚአብሄር የሚቀርብ እና ስጋውን በጾም የሚያደክም ሰው ዳግም ይህ ፍርሃት በልቡ አይኖረም፤
በእገዚአብሔር ልጅነት ልቡ ይጸናል እንጂ፡፡ ለእግዚአብሄርም በፍርሃት መገዛት በፍቅር፣ እና እርሱን በመፈለግ የተመላ
የሚሆነው በጾም ነፍስ ቁስል ሲፈወስ እና የስጋ ፍላጎት ድል ሲነሳ ነው፡፡ እንግዲያውስ እኛ ወንጌልን የተቀበልን፣
በክርስቶስ የምናምን ክርስቲያኖች በድንጋጤ እና በጭንቀት ከሚፈጠረው ከንቱ ፍርሃት ክርስቶስ ነጻ እንዳወጣን በመገንዘብ
የእግዚአብሔርን ፍቅር፣ ቅድስናና ከብር በሚገልጸው ፈሪሃ-እግዚአብሄር ልንመላለስ ያስፈልጋል፤ ቀኙ ትረዳንም ዘንድ፣
አዳም የተላለፋትን የመጀመሪያይቱን ሕግ እንጠብቅ ዘንድ ቅዱስ ፍቃዱ ይሁንልን፡፡

ወስብሐት ለእግዚአብሔር ወለወላዲቱ ድንግል ወለመስቀሉክቡር!!!

ቅ/ጳ/ሕ/ግ/ጉባኤ ትምህርት ክፍል መጋቢት 4፣ !)፲6


	 እንኳን ለዐቢይ ጾም የመጀመሪያ ሳምንት (ዘወረደ) በሰላም አደረሳችሁ!!!

